
Prezident İlham Əliyev: 

Azərbaycan Prezidenti İlham Əliyev ölkədə 
genişmiqyaslı kadr islahatları aparır. Artıq 
dövlət başçısının imzaladığı sərəncamlarla bəzi 
yaşlı kadrlar vəzifələrindən azad edilib, onların 

yerinə yeni, gənc kadrlar təyin olunub. Həyata keçirilən 
kadr islahatları çərçivəsində İqtisadiyyat naziri Şahin 
Mustafayev Baş Nazirin müavini, Mikayıl Cabbarov isə 
Vergilər naziri vəzifəsindən azad edilərək İqtisadiyyat 
naziri təyin edilib. Bununla əlaqədar Mikayıl Cabbarovu 
qəbul edən dövlət başçısı ölkə iqtisadiyyatının inkişafı 
məsələləri ilə bağlı yeni nazirin üzərinə mühüm vəzifələr 
düşdüyünü bildirib. 

Qeyd edək ki, yeni təyinat alan 
şəxslər Prezident İlham Əliyevin 
komandasında uzun illər ərzində 
özlərini doğruldublar. Məsələn, 
böyük etimada layiq görül-
müş Mikayıl Cabbarov əvvəllər 
İqtisadiyyat Nazirliyi sistemində 
çalışıb, nazir müavini vəzifəsini 
tutub. Bundan əlavə, o, son 
illərdə Təhsil naziri, Vergilər naziri 
kimi yüksək dövlət vəzifələrində 
işləyib. Prezident İlham Əliyev 
M.Cabbarovun xüsusilə Vergilər 
naziri kimi fəaliyyətini yüksək 
qiymətləndirərək bildirib ki, aparı-
lan islahatlar nəticəsində vergilər 
sistemində şəffaflıq təmin edilir, 
biznes dairələri üçün vahid qayda-
lar tətbiq olunur.

Məhz sistemdə aparılmış isla-
hatların nəticəsidir ki, bu il Vergilər 
Nazirliyi plandan əlavə təqribən 
350 milyon manatdan çox vəsait 
toplayıb və bu vəsaitdən ölkədə 
həyata keçirilən çox geniş və 
ciddi sosial islahatlar zamanı 
istifadə olunub, sosial paketlər 
icra edilib. Prezidentin də dediyi 
kimi, Azərbaycanda 2019-cu ilin 
əvvəllərindən bəri tətbiq edilən 
sosial təşəbbüsün dünyada analo-
qu olmayıb. Təqdim olunmuş iki 
sosial paket dörd milyon iki yüz 
min insanı əhatə edib, minimum 
əməkhaqqı təxminən iki dəfə, 

minimum pensiya 70 faizdən çox 
artırılıb. Nəticədə minimum pen-
siyanın alıcılıq qabiliyyətinə görə 
Azərbaycan MDB məkanında 
birinci yerə qalxıb. 

Təbiidir ki, bunlar ölkədə 
maliyyə imkanlarının mövcudluğu 
ilə bağlı olub. 

Prezident İlham Əliyev hələ 
qarşıda ciddi vəzifələrin dayandı-
ğını da yeni İqtisadiyyat nazirinin 
nəzərinə çatdırıb, onun üzərinə 
çox məsuliyyətli vəzifə düşdü-
yünü bildirib. Dövlət başçısının 
sözlərinə görə, Azərbaycan iqtisa-
diyyatının bundan sonra qeyri-neft 
sektoru hesabına inkişafı dövlətin 
əsas prioriteti olacaq: “Hələ ulu 
öndər Heydər Əliyev vaxtilə 
demişdir ki, iqtisadiyyatı güclü 
olan ölkə hər şeyə qadirdir. Bu, 
tam həqiqətdir və bu gün bizim 
siyasi müstəqilliyimizin təməlində 
iqtisadi müstəqillik dayanır. Mən 
bunu öz çıxışlarımda dəfələrlə 
demişəm. Əgər bizim iqtisadiy-
yatımız kənar dairələrdən asılı 
olsaydı, biz uğurlu siyasi kurs 
icra edə bilməzdik. Bizim siyasi 
müstəqilliyimizin, o cümlədən 
xarici siyasətdə apardığımız prin-
sipial mövqeyin əsas baza prinsipi 
iqtisadi müstəqilliyimizdir. Mən 
Prezident kimi, ilk illərdən iqtisa-
di müstəqilliyə nail olmaq üçün 

çalışmışam, müvafiq göstərişlər 
vermişəm. Ona görə iqtisadi 
müstəqillik mənim siyasətimin 
ana xəttini təşkil edir. Bu gün 
Azərbaycan iqtisadi baxımdan, o 
cümlədən siyasi baxımdan heç 
kimdən, heç bir ölkədən asılı 
deyil, prinsipial müstəqil siyasət 
aparır, o siyasət ki, Azərbaycan 
xalqının maraqlarını təmin edir. 
Azərbaycan xalqının maraqla-
rını, dövlət maraqlarını bütün 
beynəlxalq tribunalardan müdafiə 
etmək üçün, əlbəttə ki, bizim 
iqtisadi imkanımız olmalıdır”.

Azərbaycan Prezidenti əsas 
vəzifələrdən birinin qeyri-neft 
sektorunun inkişafına diqqətin ar-
tırılması olduğunu qeyd edib. Bu-
nunla belə, deyib ki, Azərbaycan 
iqtisadiyyatının əsasını neft-qaz 
sektoru təşkil edir. Bunu mənfi 
amil kimi qiymətləndirmək düzgün 
deyil. Azərbaycan məhz neft-qaz 
sektorunun inkişafı hesabına 
böyük infrastruktur layihələri icra 
edib, neft-qaz sektorunun gəlirləri 
hesabına 300 mindən çox köçkün 
yeni binalarda yerləşdirilib, ordu-
muz gücləndirilib, böyük sosial 
layihələr icra edilib. Azərbaycan 
beynəlxalq maliyyə qurumların-
dan, böyük dövlətlərdən asılı 
ola bilməz: “Ona görə iqtisadi 
müstəqillik mənim siyasətimin 
ana xəttini təşkil edir. Bu, bizə 
güc verir, inam verir, xalqımız 
təhlükəsizlik şəraitində yaşayır 
və biz ölkə üçün vacib olan bütün 
layihələri icra edirik… Ancaq biz 
iqtisadi inkişafımızı qeyri-neft 
sektoru üzərində qurmalıyıq və 
burada, əlbəttə ki, aparıcı rol 
İqtisadiyyat Nazirliyinin üzərinə 
düşür. Əminəm ki, İqtisadiyyat na-
ziri kimi siz bu tapşırıqları yerinə 
yetirəcəksiniz”.

Azərbaycan bu gün islahat-
lar yolu ilə gedir. Prezident yeni 
iqtisadi model, onun əsas kon-
turları haqqında özünün sonun-

cu andiçmə mərasimində fikir 
söylədiyini bildirib. Ondan sonra 
aparılan islahatlar, o cümlədən 
kadr islahatları həmin iqtisadi mo-
delin ayrı-ayrı elementləridir. 

Prezident islahatların yaxşı 
nəticələr verdiyini, bu ilin doq-
quz ayında 100 mindən çox 
əmək müqaviləsinin qeydiyyata 
alındığını, bununla da “kölgə 
iqtisadiyyatı”na ciddi zərbə vu-
rulduğunu diqqətə çatdırıb. Ona 
görə də vətəndaşlara üz tutaraq 
deyib: “Əgər hansısa sahibkar 
sizə, tutaq ki, 500 manat maaş 
verirsə və onun 250 manatı-
nı rəsmi qaydada verirsə, siz 
buna razı olmayın. Çünki sabah 
pensiya almayacaqsınız. Sosi-
al sığorta problemi olacaq. Biz 
indi icbari tibbi sığortaya keçirik. 
Orada da problem yaranacaq”. 
Ancaq hələ də on minlərlə insan 
“kölgə iqtisadiyyatı”nda fəaliyyət 
göstərir. Prezident İlham Əliyev 
bu sahəyə çox ciddi diqqət 
yetirməyi tələb edib, İqtisadiy-
yat Nazirliyinin bu məsələnin 
öhdəsindən gələcəyinə əminliyini 
bildirib. Dövlət başçısı, eyni 
zamanda, kiçik və orta sahib-
karlığın inkişafına fikir verilməsi, 
sahibkarlara yönəlmiş çirkin 
əllərin kəsilməsi, xüsusən dövlət 
məmurları və yerli icra orqanları 
rəhbərlərinin müdaxiləsinə, haq-

sız rəqabətə son qoyulması kimi 
tələblər irəli sürüb. “Vergidən 
başqa heç bir ödəniş ola 
bilməz”, – deyib. Haqsız rəqabət 
məsələsində əsasən dövlət 
məmurlarını günahlandırıb. 
“Onlar öz imkanlarından istifadə 
edərək rəqibləri sıradan çıxarır-
lar, bəzi hallarda şərləyirlər. Elə 
şərait yaradırlar ki, onlar məcbur 
olub ya bizneslərini satsınlar, ya 
da ki, çıxıb getsinlər. Buna da 
yol vermək olmaz, heç kimdən 
çəkinmədən. Mən bilirəm, sizə 
nazir kimi, xüsusilə Vergilər 
naziri kimi, bəziləri təzyiqlər 
göstərməyə çalışırdılar ki, bizim 
biznesimizə dəymə. Mən bilirəm 
ki, siz onların qarşısında çox 
mətanətlə çıxış etmisiniz. Mən 
bunu həmişə dəstəkləmişəm və 
sizə həmişə dəstək olmuşam. 
Demişəm ki, heç kimə baxmadan 
bütün işlər ən yüksək səviyyədə 
görülməlidir. Heç kim heç bir 
imtiyaza sahib ola bilməz. Bir 
imtiyaz var: vergini vermək, 
Vətənə ləyaqətlə xidmət etmək 
və pozuntulara yol verməmək”.

Yeni təyin olunmuş İqtisa-
diyyat naziri Mikayıl Cabbarov 
da fəaliyyətinə verdiyi yüksək 

qiymətə görə dövlət başçısına 
təşəkkürünü bildirib, daşıyaca-
ğı vəzifənin məsuliyyətini tam 
şəkildə dərk etdiyini deyib. O, 
Prezidentin rəhbərliyi, həmkar 
nazirlik və dövlət təsisatları 
ilə birlikdə ölkəmizin dayanıqlı 
və davamlı iqtisadi inkişafının 
təmin edilməsi üçün tapşırıl-
mış prinsipləri əsas götürməklə 
fəaliyyət göstərəcəyini, iqtisa-
diyyatımızın rəqabətliliyini artır-
mağa, iqtisadi müstəqilliyimizi 
möhkəmləndirməyə, iqtisadiyyatı 
inkişaf etdirməyə çalışacağını 
söyləyib. “Sizin kimi siyasi liderin, 
möhtərəm cənab Prezident, 
hökumətində yer tutmaq mənim 
üçün ən böyük şərəfdir. Bir daha 
yüksək etimadınıza görə Sizə 
dərin təşəkkürümü bildirmək 
istəyirəm”, – deyə Mikayıl Cabba-
rov bildirib.

Şübhəsiz ki, Azərbaycan 
lideri son illərdə irəli çəkilmiş 
müasir baxışlı kadrlardan biri kimi 
Mikayıl Cabbarova inanır, eti-
mad göstərir və qarşıya qoyulan 
vəzifələri yüksək məsuliyyətlə 
icra edəcəyinə ümid edir. Bu 
da, əlbəttə, təsadüfi deyil. Çünki 
Mikayıl Cabbarov bundan əvvəl 

çalışdığı vəzifələrdə də kifayət 
qədər effektiv fəaliyyət göstərib. 
Məsələn, onun rəhbərlik etdiyi 
Vergilər Nazirliyinin xətti ilə icmal 
büdcəyə təkcə bu il 7 milyard 
683,1 milyon manat vəsait daxil 
edilib, bütövlükdə, vergi daxilol-
maları üzrə proqnoza 106,4 faiz 
əməl olunub. Qeyri-neft-qaz sek-
toru üzrə vergi daxilolmaları ötən 
ilin eyni dövrü ilə müqayisədə 
12,6 faiz, yaxud 439 milyon manat 
artaraq 3 milyard 928,8 milyon 
manat təşkil edib. 

Bundan əlavə, “kölgə 
iqtisadiyyatı”nın miqyasının 
azaldılmasına yönəlmiş vergi 
islahatları çərçivəsində əmək 
münasibətlərinin şəffaflaşdırılması 
xüsusi yer tutur. 2019-cu ildə 
qeyri-neft-qaz sektorunun özəl 
bölməsi üzrə fiziki şəxslərin aylıq 
əməkhaqlarının 8 min manatadək 
olan hissəsinin gəlir vergisindən 
azad edilməsi bu sahədə iş 
yerlərinin və əmək gəlirlərinin 
şəffaflaşmasına şərait yaradıb. 

Paşa ƏMİRCANOV,  
“Xalq qəzeti”

Kadr islahatları labüddür, bu, qaçılmazdır. 
Çünki mən bunu demişəm, biz XXI əsrdə 
köhnə təfəkkürlə uğurlara imza ata bilmərik. 
Əlbəttə, yeni, savadlı, bilikli, müasir kadrlar, 
ilk növbədə, Vətənə bağlı olmalıdırlar, hər 
hansı bir xarici təsirdən azad olmalıdırlar və 
vətənpərvər olmalıdırlar ki, Vətənin inkişafı 
üçün öz səylərini göstərə bilsinlər. 

İlham ƏLIYEV 
Azərbaycan Respublikasının Prezidenti

İqtisadi müstəqillik mənim 
siyasətimin ana xəttini təşkil edir 

Diplomatiyamızın növbəti qələbəsi
Deputat Azərbaycanın 3 il müddətinə 

bu nüfuzlu təşkilata sədr seçilməsini 
diplomatiyamızın növbəti qələbəsi hesab 
etdi. ”Respublikamızın Qoşulmama 
Hərəkatına 3 il müddətinə sədrliyi bizə nə 
verəcək” – sualının cavabında S.Fətəliyeva 
bildirdi ki, bu mötəbər təşkilat bizim 
üçün mövcud beynəlxalq əlaqələrimizin 
möhkəmləndirilməsi, habelə yeni ikitərəfli 
münasibətlərin qurulması, təbii ki, ilk 
növbədə, Ermənistan–Azərbaycan, Dağlıq 
Qarabağ münaqişəsinin reallıqlarının dünya 
ictimaiyyətinə çatdırılması baxımından bir 
növ siyasi arenadır: “Qoşulmama Hərəkatının 
əsaslandığı, dövlətlərin ərazi bütövlüyünə və 
suverenliyinə hörməti, bir-birinin daxili işlərinə 
qarışmamağı ehtiva edən Bandunq prinsipləri 
Azərbaycanın xarici siyasət prinsipləri ilə 
üst-üstə düşür. Təsadüfi deyil ki, Prezident 
İlham Əliyev böhran, münaqişə və beynəlxalq 
siyasətin digər problemli mövzularının böyük 
əksəriyyətinin həllinin qarantı olan beynəlxalq 
hüququn norma və müddəalarına riayət 
edilməsinin vacibliyini xüsusi vurğulayıb. 
Dövlət başçısı açıq şəkildə bildirib ki, 
münaqişələrin böyük əksəriyyətinin səbəbi 
dünya siyasətindəki ikili standartlardır”.

Prezident İlham Əliyevin zirvə 
görüşündəki nitqinə münasibət bildirən 
S.Fətəliyeva dedi ki, dövlətimizin başçısı 
Azərbaycanın xarici siyasətinin prioritetlərini 
təfərrüatlı şəkildə izah etdi, respublikamızın 
sədrliyi dövründə Qoşulmama Hərəkatının 
fəaliyyət perspektivlərinə, ölkəmizdə 
baş verən hadisələrə ətraflı yer ayırdı, 
həmçinin Ermənistan–Azərbaycan, Dağlıq 
Qarabağ münaqişəsi ətrafındakı vəziyyətlə 
bağlı təfsilatı ilə danışdı: “Prezident İlham 
Əliyevin BMT-də beynəlxalq hüququn 

norma və prinsiplərinin təmin edilməsi və 
onlara riayət olunması ilə bağlı səylərin 
göstərilməsi, sərhədlərin güc yolu ilə 
dəyişdirilməsinin qarşısının alınması, 
ölkələrin ərazi bütövlüyünün pozulmasına 
yönəlik islahatların keçirilməsinə dair çağırışı 
da beynəlxalq siyasətdə ikili standartlara 
qarşı mübarizənin zəruriliyindən qaynaqlanıb. 
Bakıda keçirilən XVIII Zirvə Görüşü 
Ermənistan–Azərbaycan, Dağlıq Qarabağ 
münaqişəsi ilə bağlı Azərbaycanın ədalətli 
mövqeyini daha da gücləndirdi. Qəbul edilmiş 
sənədlərdə dövlət və hökumət başçıları 
münaqişənin BMT Təhlükəsizlik Şurasının 
qətnamələrinə baxmayaraq, hələ də həll 
olunmamasından təəssüf hissi keçirdiklərini 
bildirir və onun Azərbaycanın suverenliyi, 
ərazi bütövlüyü, sərhədlərinin toxunulmazlığı 
əsasında həll olunmasının vacibliyini 
vurğulayırlar”.

Yekun sənədə ilk dəfə olaraq çox 
mühüm bənd daxil edildiyini vurğulayan 
S.Fətəliyeva dedi: “Bu bənddə dövlət və 
hökumət başçıları güc yolu ilə ərazilərin 
zəbt edilməsinin yolverilməzliyini bildirir və 
təsdiq edirlər ki, heç bir dövlət Azərbaycan 
Respublikasının ərazilərinin işğal 
edilməsi nəticəsində yaranmış vəziyyətin 
qanuniliyini tanımayacaq, bu ərazilərdə 
iqtisadi fəaliyyətlər də daxil olmaqla, bu cür 
vəziyyətin saxlanması üçün hər hansı kömək 
göstərməyəcək. Burada bilavasitə işğalçı 
ifadəsindən istifadə olunur. Bu, Ermənistanın 
növbəti dəfə 120 dövlət tərəfindən işğalçı 
kimi tanınması deməkdir”.

Söhbəti qələmə aldı:  
Əliqismət BƏDƏLOV,  

“Xalq qəzeti”

Hazırda 120 ölkənin üzv olduğu və 
özündə heç bir hərbi və siyasi bloklarda 
iştirak etməyən dövlətləri birləşdirən 

Qoşulmama Hərəkatı BMT-dən sonra ən böyük 
siyasi təşkilatdır. Qoşulmama Hərəkatına üzv 
ölkələrin dövlət və hökumət başçılarının Zirvə 
Görüşünün Bakıda keçirilməsi, Azərbaycanın 
müstəqillik tarixində ən vacib hadisələrdəndir. 
Dünya əhalisinin 55 faizdən çoxu bu hərəkata 
üzv olan ölkələrin vətəndaşlarıdır. Miqyas son 
dərəcə cəlbedicidir. Bu səbəbdən, Azərbaycanın 
bu cür nüfuzlu bir təsisatın sədri seçilməsi 
ikiqat qürurverici və məsuliyyətlidir... Bu fikirləri Milli Məclisin beynəlxalq 
münasibətlər və parlamentlərarası əlaqələr komitəsi sədrinin müavini, 
YAP-ın beynəlxalq əlaqələr şöbəsinin müdiri Sevinc Fətəliyeva dedi.

Dünya Azərbaycanın yüksək bəşəri dəyərlərə, 
haqqa, ədalətə tapınan siyasətini təqdir edir 

– Əvvəla ondan başlamaq 
istəyirəm ki, Bakının qlobal 
əhəmiyyətli belə bir nüfuzlu tədbirə 
evsahibliyi etməsi və hərəkata 
sədrliyin qarşıdakı üç il ərzində 
ölkəmizə keçməsi, şübhəsiz, tarixi 
hadisədir. Reallıq budur ki, xalqı-
mızın sevimli lideri Prezident İlham 
Əliyevin müdrik rəhbərliyi sayəsində 
Azərbaycan dünyanın əsas siyasi 
mərkəzlərindən birinə çevrilir. 

Qoşulmama Hərəkatı (QH) bu 
gün dünyada BMT-dən sonra ikinci 
böyük təşkilatdır. Belə bir quruma 
sədrlik etməklə, Azərbaycan nüfu-
zunu daha da artıracaq. Ölkəmizin 
xarici siyasətinin prioritetləri bəllidir. 
Azərbaycan Prezidenti İlham Əliyevin 
dəfələrlə vurğuladığı kimi, Bakı dün-
yada sülhün, tolerantlığın, tərəqqinin, 
ədalətin bərqərar olunmasının 
tərəfindədir. Dünya birliyi bunu görür 
və yüksək dəyərləndirir. 

Konkret misallar çəkmək olar. Pre-
zident İlham Əliyev bu il oktyabrın 26-
da BMT Baş katibinin siyasi və sülh 
quruculuğu məsələləri üzrə müavini 

xanım Rozmari DiKarlonu qəbul etdi. 
Zirvə görüşündə iştirakından məmnun 
qaldığını bildirən hörmətli qonaq 
fəxrlə qeyd etdi ki, BMT rəhbərliyi 
Azərbaycan liderinin irəli sürdüyü 
təşəbbüslərdən məlumatlıdır. Onun 
fikrincə, bu təşəbbüslər ən yüksək 
alqışa layiqdir, çünki rəsmi Bakı 
çoxtərəfliliyin, multikulturalizmin güclü 
tərəfdarıdır. 

Görünən budur ki, Azərbaycanın 
bütün dünyada dostları ilbəil artır, 
düşmənləri isə xar olur. Ölkəmizin 
uğurları işğalçı Ermənistanı, onun 
rəhbərliyini kəskin narahat edir. 
Erməni politoloqları etiraf edirlər ki, 
XVIII Bakı Zirvə Görüşü Azərbaycan 
dövlətinin, onun lideri İlham Əliyevin 
beynəlxalq müstəvidə qazandığı 
növbəti parlaq uğurlardan biridir. Nikol 

Paşinyan isə İrəvanı öz şovi-
nist, qatı millətçi siyasəti ilə sivil 
dünyadan təcrid edir. Təsadüfi 
deyil ki, QH-nin Yekun qərarında 
Ermənistanın işğalçı siyasətinin 
pislənilməsi rəsmi İrəvanı şoka 
salıb. 

Hər bir siyasətin uğuru 
onun yüksək bəşəri dəyərlərə, 
haqqa, ədalətə tapınmasından 
asılıdır. Azərbaycan dövləti 
ədalətli siyasət yürüdür. Xarici 
və daxili siyasətdəki möhtəşəm 
uğurlarımız məhz buradan 
qaynaqlanır. Ulu öndər Heydər 

Əliyev deyirdi ki, Azərbaycan bütün 
dünyaya Günəş kimi doğacaq. Bu 
gün bu arzu əsl həqiqətə çevrilir. Bir 
Azərbaycan vətəndaşı, ziyalısı kimi 
bunları görmək, müşahidə etmək çox 
qürurvericidir. 

Söhbəti qələmə aldı: 
M.HACIXANLI,  

“Xalq qəzeti” 

Qoşulmama Hərəkatına üzv ölkələrin 
dövlət və hökumət rəhbərlərinin Bakıda 
keçirilən XVIII Zirvə Görüşü bir neçə 

gün əvvəl başa çatsa da, tədbirdəki məruzə 
və çıxışlarda qaldırılan ciddi problemlər, 
onların həlli ilə bağlı səslənən dəyərli fikir 
və təkliflər, qəbul edilən qərarlar dünya və 
ölkə ictimaiyyətinin diqqət mərkəzindədir. 
Görüşün dünya siyasətinə təsiri və əhəmiyyəti 
şəksizdir. Azərbaycanın bu prosesdə yeri və 
rolu barədə söz düşəndə, YAP Səbail rayon 
təşkilatı sədrinin müavini, politoloq Arzuman 
Muradlı dedi: 

Əlaqələrimizi daha da gücləndirmək üçün birgə çalışacağıq

Bu görüşü iki ölkə arasında 
əlaqələrin intensivləşməsi baxımın-
dan mühüm saymaq olar. Görüşdə 
nazir Abdulla Şahidin Maldivlə 
Azərbaycan arasında birbaşa 
uçuşların həyata keçirilməsinin 
vacibliyini vurğulaması, nazir Elmar 

Məmmədyarovun, öz növbəsində 
turizmi təşviq etmək məqsədilə iki 
ölkə arasında viza rejiminin ara-
dan qaldırılması istiqamətində 
işlərin görülməsini təklif etməsi 
əsas məqamlardan olub. Görüşdə 
müzakirə edilmiş məsələlərin öz 

həllini tapması hər iki ölkəyə turist 
axınının inkişafına müsbət təsir 
edəcəyi şübhəsizdir. 

“Maldive Times” qəzeti də öz 
növbəsində Bakıda keçirilmiş zirvə 
görüşünü işıqlandırmış, həmçinin 
maldivli nazirin çıxışındakı fikirlərə yer 

ayırmışdır. Bakını bölgədə ən canlı 
şəhərlərdən hesab edən maldivli 
nazir Qoşulmama Hərəkatının dün-
yada iqlim dəyişikliyi və terrora qarşı 
mübarizədə yeni və qeyri-ənənəvi ça-
ğırışlarına uyğunlaşmağın vacibliyini 
diqqətə çatdırıb. O vurğulayıb ki, Qo-
şulmama Hərəkatına üzv dövlətlərlə 
əməkdaşlığa yüksək qiymət bu 
çağırışların həyata keçirilməsi üçün 
kollektiv siyasi iradənin tətbiqindən 
irəli gələ bilər. İqlim dəyişikliyinə xü-
susi diqqət ayıran nazirin beynəlxalq 
ictimaiyyəti dəyişən iqlim nəticəsində 
yaranan çətinliklər və onların 
fəsadlarının aradan qaldırılmasında 
həmrəy olmağa çağırması da qəzetdə 
yer alıb.

Əfsanə BAYRAMQIZI,  
“Xalq qəzeti”

Maldiv Respublikasının Xarici İşlər naziri Abdulla Şahid 
Bakının evsahibliyi etdiyi Qoşulmama Hərəkatının XVIII 
Zirvə Görüşü çərçivəsində təəssüratlarını, xüsusilə də 

keçirdiyi görüşləri Tvitter hesabında paylaşıb. Azərbaycan XİN 
rəhbəri Elmar Məmmədyarovla görüşünə toxunan maldivli 
nazir səhifəsində bu fikirləri qeyd edib: “XVIII Zirvə Görüşünün 
keçirildiyi Azərbaycanın Xarici İşlər naziri Elmar Məmmədyarovla 
söhbətimdə dəvətdən şərəf duyduğumu bildirdim. Onu təbrik 
etdim və dəstəyimizi vəd etdim. Qeyd etdim ki, biz qarşılıqlı 
əlaqələrimizi daha da gücləndirmək üçün bir sıra sahələrdə birgə 
çalışa bilərik”.

